
3  Organizimi stilistik 
 
       Tipat e ligjërimit 
       Stilemat me përftesat që përsëriten në një tekst, përbëjnë një tipar. Dëgjuesi ose lexuesi 
krijon përshtypje intuitive pikërisht sepse e ndien këtë prani të përsëritur. 
       Që stilema të marrë pjesë në ndërtimin e stilit duhet të plotësojë dy kushte: e para, të hyjë në 
marrëdhënie me të tjerat; e dyta, të përsëritet vetë ose të rimerret përftesa që bart.  
       Në gjuhën e shkruar kemi emra dhe mbiemra me mos si parashtesë: mosinteresim,  
mosbarazim, mosdëgjim, mosarritje, mospërfillës, mosmirëdashës. Gjuha e folur parapëlqen 
togun folje + emër: heq dherat, largoj dherat. Në gjuhën e shkruar dalin edhe: heqja e dherave, 
largimi i dherave, por edhe mosheqja e dherave, moslargimi i dherave. Po të ndeshim në një 
tekst disa herë prapashtesën mos, përsëritjen dhe rimarrjen e përftesës, do të ndjejmë se teksti ka 
një tipar. Po ashtu kemi kur iku vëllai, kur u largua vëllai; dhe kemi me ikjen e vëllait, me 
largimin e vëllait. 
       Tiparet dallohen sipas nivelit gjuhësor, domethënë kemi tipare fonetike, morfologjike, 
sintaksore. Përdorimi i trajtës ish, kish dhe ishte, kishte është tipar morfologjik. Përdorimi i 
trajtave kish punuar, ish lodhur, kish punë, ish vonë për stilistikën është tipar bisedor. 
       Arsyeja e lindjes së tipave është lidhja e ligjërimit me situata, funksione e qëllime. 
Dallohet p.sh. tipi i ligjërimit familjar nga ligjërimi oratorik. Në letërsi ka karakterizime të 
personazheve sipas një tipi të ligjërimit. Në poezi dalin shpesh figura (stilistike). Tipari që nuk 
ndeshet në tipa të tjerë ligjërimi ka mjaft rëndësi. Stilemat e tipit: bashkangjitur po ju dërgojmë; 
si më poshtë; nuk ndeshen jashtë shkresave zyrtare. 
       Tipari që shquhet si thelbësor shërben si mishërimi i parimit organizues dhe lidhet 
drejtpërdrejt me funksion mbizotërues. Ligjërimi bisedor ka tipat e tij: ligjërimin familjar, intim, 
ceremonial etj. Ligjërimi poetik, ligjërimi gazetares, ligjërimi oratorik janë disa nga tipat me 
tipare funksionale mbizotëruese. 
 
       Toni i ligjërimit 
       Karakteristika tërësore e tekstit, që shpreh qëndrimin e përgjithshëm të ligjëruesit ndaj 
objektit dhe ndaj marrësit, quhet ton stilistik. 
       Ngjyrimi ishte shprehje e qëmdrimit në stilemat e veçanta, toni është shkalla e ndriçimit të të 
gjitha ngjyrave në tablo. Toni ndikon mbi domethënien e të gjithë rrjedhës ligjërimore. 
       Shpesh toni quhet stil. Nuk ka klasifikime të studiuara  për tonet stilistike. Për to përdoren 
cilësime si: ton familjar, ironik, formal, solemn, i përmbajtur, i ftohtë, intim, përbuzës, fyes etj. 
       Analiza stilistike tregon se si modifikohen mjetet e strukturat ligjërimore për të dhënë notën 
përkatëse. Toni solemn p.sh. përftohet me disa epitete të një tipi: kreshnik, legjendar, arbëror, 
historik, i shenjtë etj., me togjet oratorike: në fushën e nderit, në altarin e lirisë, brez pas brezi, 
do të mbetet i paharruar., a ka djalë që se do tokën mëmë? (pyetje retorike). Kur toni është më i 
lartë se tema, atëherë ai del i fryrë dhe pompoz. Kur është më i ulët, ai banalizon gjithçka. 
 



      Kategoritë e teksteve 
      Tipat e ligjërimit marrin edhe një formësim tërësor të jashtëm. Në kulturën e gjuhës së 
shkruar përpunohen historikisht disa modele organizimi edhe nga ana e jashtme, që do t’i quajmë 
kategori stilistike të teksteve. Kategoria është një lloj kornize e përcaktuar dhe që u përshtatet 
disa faktorëve jashtëgjuhësorë. P.sh. biseda telefonike përcaktohet si tip teksti nga faktorët 
materialë të komunikimit. Në shkencë dallohet një studim nga një kumtesë e nxjerrë prej tij, një 
artikull nga një monografi. Letra është një shembull i një kategorie tekstesh. Formula e hyrjes bie 
fjala dallon nga koha në kohë. Modelet e ndërtimit të teksteve kanë historinë e tyre. Ditari është 
një kategori teksti i një individi që mban shënimet për veten e tij. 
 P.sh. Vretoja fillonte letrat e tij me Miku im i dashur, Vëllai im  i dashur, ndërsa j. Rrota fillonte 
me Shoq i dashtun, babë fort i dashtun. Ky ishte rendi, por me kohë iu përshtat stilemave të 
gjuhëve të tjera evropiane (it): Carissimo mio fratello, mio nipote, që do të thotë: Vëlla i dashur, 
nip i dashu etj. 
 
       Ndërthurja dhe zgjedhja 
       Organizimi gjuhësor parësor ka dy karakteristika themlore. E para , ai shfaqet si vargëzim i 
mjeteve të gjuhës. Në sintagmë gjen vend vetëm njëri element i paradigmatikës, ndërsa në 
pardigmatikë nuk vendosen lidhje sintagmatike. E dyta, organizimi parësor arrin deri te një prag, 
përtej ai nuk vepron më. 
       Organizimi dytësor ndryshon në të dyja anët: E para, ai nuk është vijëzor, por përshkon një 
tërësi gjuhësore, ku mishërohet  një shumësi faktorësh, që nga sistemi i mjeteve gjuhësore, tema 
e qëllimi i kumtimit, situata e kushtet e komunikimit e deri te individualiteti i ligjëuesit. Këtu 
paradigmat përbëhen nga sintagmat, duke e shkelur këtë parim strukturor të gjuhës. E dyta, 
organizimi dytësor shtrihet në një pjesë të tërë, ose deri dhe në të gjithë tekstin. Figurativisht 
thuhet se organizimi parësor është horizontal, ndërsa organizimi stilistik është vertikal. 
      Veçantia e organizimit stilistik mund të përmblidhet te nocioni i ndërthurjes, në kuptimin e 
marrëdhënies jo ndërmjet njësive që vijnë njëra pas tjetrës, por të lidhjeve që e kapërcejnë 
vijimin, që shtrihen në një sipërfaqe. Ndërthurja krahasohet me një mozaik, ku copëzat vërtet 
mund të vihen në rrethta, por rëndësi ka cili shembëllim del prej tyre.  
       Ndërthurja nis që te stilemat, domethënë në mikrokontekstin. Rimat janë lloje të ndërthurjes 
në fund të vargut. Aliteracionet e F. Nolit nuk janë rimarrje të thjeshta të disa tingujve, por 
organizime vertikale, p.sh.  
                        Div dragoi i Dragobisë. 
                        Trim tribun i Vegjëlisë. 
 
RIMË f. let. 

Përputhje e plotë e rrokjeve të fundit të dy a më shumë vargjeve, duke filluar nga zanorja e theksuar. Rimë e brendshme 
(e puthur, e kryqëzuar, e mbyllur).Rimë femërore përputhja e fjalëve me theks në rrokjen e parafundit.Rimë 
mashkullore përputhja e fjalëve me theks në rrokjen e fundit. 

ALITERACION m. let. 
Përsëritja pranë e pranë e bashkëtingëlloreve ose e rrokjeve të njëjta në vargje për ta rritur fuqinë shprehëse të 
tingëllimit të tyre. Varg me aliteracion. 
 



       Ndërthurja del konkretisht me mjetet e niveleve të ndryshme të gjuhës në forma të 
ndryshme, me stilema të ndryshme. Fjalë të cakruara dalin të kufizuara në përdorim brenda 
ndërthurjeve të caktuara. P.sh. fjala llaf merr shënimin bisedë. Që do të thotë se ajo hyn në 
ndërthurjet bisedore dhe duket të jetë sinonime me fjalë. Edhe pse duket kështu, e para nuk mund 
ta zëvendësojë të dytën në togjet e terminologjisë gjuhësore: fjalë e parme, e huazuar, dialektore, 
librore. Nëse do ta përfshimë në togje të tilla, kjo do të tregonte se kemi një tekst me humor ose 
me parodizim. Krh. llafe të parme ose dialektore. 
PARODI f. 

1. let. Imitim qesharak a satirik i një vepre letrare, i stilit të saj etj.; vepër letrare satirike që imiton në mënyrë qesharake 
a satirike një vepër letrare serioze, stilin e saj. 

 
       Mjetet që ndërthuren merren nga gjuha. Ndërthurja sipas një procedure quhet zgjedhje. 
Zgjedhja bazë i takon organizimit parësor dhe lënda nuk përcakton stilin. Sipas temës zgjedhen 
mjetet e përshtatshme. Për stilistikën ka vlerë zgjedhja dytësore. Nuk është zgjedhja që e 
përcakton stilin, por është mënyra e ndërthurjes që e përcakton zgjedhjen. Zgjedhja e lidh stilin 
me gjuhën në tërësi. 
 
       Rimarrja 
       Ndërthurja mbështetet gjerësisht në parimin e përsëritjes. Që të ndihen veçoritë e një teksti 
duhet të ketë fakte stilistike, të cilat rimerren, dalin përsëri. Dallohen tri lloje themelore të 
përsëritjes gjuhësore. 
 

1. Përsëritja e organizimit parësor. 
       Sistemi i gjuhës aktualizohet edhe duke i rimarrë elementët. P.sh. përdorimi i disa 
orientalizmave që sjellin siharmoninë, përsëritjen e zanoreve të një natyre: Kasaba (qytet), 
bakllava, trahana (Bollgur-Drithë (kryesisht grurë ose misër), Trahana gruri. Trahana me gjalpë. Bëj (ha) 
trahana.), tenxhere, penxhere, bejlerë, shehlerë etj. 

 
2. Përsëritja si përftesë shprehëse. 

       Çdo element i gjuhës sjell shprehësi, po të rimerret me përftesë, sidomos po të bëhet 
përsëritja sipas një kriteri organizimi: ha, të hëngërt mortja; hiqu, të heqtë perëndia etj. Në 
folklor: ec e ec; na ishte ç’na ishte; lule Sofo, lule djalë. Përftesa me tautologji: bjeri t’i biem; 
merre-merre; vapë e ç’vapë.  
TAUTOLOGJI f. 

Përsëritja zakonisht pa nevojë e po atij mendimi, e po asaj gjëje a ideje me fjalë të tjera të afërta nga kuptimi, përsëritja 
e asaj që është thënë jo me të njëjtat fjalë. Gjuhë plot tautologji. Është tautologji. Shpie në tautologji. 

 
3. Përsëritja si faktor stilformues. 

       Përsëritja stilformuese sjell një tipar, që e bën tekstin të marrë një cilësi. Ajo na ndihmon 
edhe si një fill metodik konkret për të nisur analizën stilistike. Sa herë vërejmë një mënyrë, një 
mjet etj., që rimerret atje ku do të kishte mundësi të tjera shprehjeje, atje ku nuk do të kishte 
aktualizim asnjanës, mund të jemi përpara një karakteristike stilistike. Mbetet që ta verifikojmë 
më tej gjatë tekstit. 
        



      Parimi drejtues 
       Është shprehje e nevojave të brendshme të strukturimit të përmbajtjes, të mesazhit, sipas kërkesave të 
fushës, të kushteve të kumtimit, të qëllimit të ligjëruesit. Ai e drejton zgjedhjen dhe ndërthurjen e mjeteve 
dhe të mënyrave gjuhësore, përcakton tipin e ligjërimit, tiparet që mbizotërojnë, llojet e stilemave e të 
përftesave karakterizuese. Në një tekst me gjatësi të madhe mund të ndiqen disa parime si një tufë me 
njërin që luan rol qendror. Parimi drejtues i jep njësi tërësisë. Për një njeri, stili i tij do të do të thotë se ai 
sjell një parim të vetin, që përcakton një mënyrë se si kalohet nga realiteti te mishërimi i tij gjuhësor.  
 
       Grupimi i stileve 
       Stilet standarde 
       Organizimi standard është një mënyrë, tradicional, i përgjithësuar, është një modelim për ta 
dhënë përmbajtjen atëherë kur synohet po ai qëllim dhe në po atë situatë komunikimi; kjo është 
një zgjidhje tashmë e përpunuar se si format e shprehjes gjuhësore do të lidhen me realitetin 
jashtëgjuhësor, me mënyrat e të menduarit, të njohjes e të vështrimit të botës. 
       Stilet individuale përfshijnë:  
       Stilin e drejtimit që shfaqet në mënyrat e organizimit të përbashkëta për një grup autorësh, të 
cilët i përkasin një epoke, një rryme, një vendi. 
       Stilin e autorit, që shfaqet në mënyrat e organizimit, të cilat përshkojnë veprat e një autori. 
       Stilin e tekstit, pra organizimin tërësor të një vepre të veçantë. 
 
       Organizimi stilistik 
       Skemat e organizimit stilistik 
Dallimi i gjuhës nga përdorimi dhe ligjërimi: 

1. Gjuha 
2. Përdorimi 

-Organizimi parësor (gjuha letrare, dialektet etj) 
-Organizimi dytësor (standard dhe individual) 

3. Ligjërimi (tekste të folura e të shkruara) 
Stili si nocion i përgjithshëm: 

1. Stilet standarde 
-Ligjërimet 
-Stilet funksionale 

2. Stilet individuale 
-Stili i drejtimit 
-Stili i autorit 
-Stili i tekstit 

Stili si tërësi e organizuar: 
1. Stili: 

-Parimi drejtues 
-Kategoria e tekstit 
-Toni stilistik 
-Tipi i ligjërimit 
-tipari 
-ngjyrimet, informacioni plotësues, karakteristikat, stilemat e tufat stilemore, përftesat,  
 mjetet e mundësitë shprehëse. 
-mjetet e rregullat e sistemit të gjuhës. 


